
Inatsisartuni aalajangiiffigisassaattut siunnersuut Naalakkersuisut 

kingusinnerpaamik 2017-imi aningaasaateqarfimmik 4 mio koruunit tikillugit 

aningaasaateqartumik pilersitsinissamik saqqummiussissasut, aningaasaateqarfiup 

aningaasalersussallugu angajoqqaat kisermaat 180.000 koruunilluunniit ataallugit 

isertitallit meeraasa nunatsinni nunattalu avataani angalasarnissaat. 

(Inatsisartunut ilaasortaq Agathe Fontain, Inuit Ataqatigiit)  

 

Siullermik eqqaarusunnarpoq siunnersuummi ersarissumik taaneqarmat massakkumut 

atuuttumut ilapittuutaasumik aaqqiinissaq ujartorneqartoq. 

 

Nalunngilarpummi ullutsinni inoqateqartugut pissakinnerusunik, akunnattunik isertitalinnik 

naammattusaarillutik inuusut. Inoqateqarpugut inuunerminnik ilungersunartorsiortunik 

nikeriarnissaminnut periarfissaqaratik. Ajoraluartumillu nalunngisatsitut kisimiillutik pilersuisut 

allarpassuillu ilaqutariit ilungersunarsinnaasumik inissisimasunik, taamaalillutillu 

periarfissaqanngilluinnartarlutik illoqarfimminniit nikeriarnissaminnut. 

 

Ullumikkut nunatsinni eqiterineq atuuppoq, tamassumalu malittarisaasa ilagaat nunagisartik 

qimallugu suliartortartunik. Nunartillu qimallugu suliartornermi akiliutsinneq ilaagaluartoq 

ajoraluartumik angerlamut tikeraarnissamut tamatigut peqataatinneqarneq ajorpoq. 

Taamaalilluni ilaqarluta naammattusaarniarneq annertooq atorlugu ilaqutaminnut 

tikeraarniarneq ajornartarluni, nunatsinni angalaneq taamatut inissisimatillugu. 

 

Tamattami nalunngilarput ilaquttanik takusaqarneq aamma inuttut naleqatitatta 

ilagilluinnaraat. Nunatsinni ilaqutariikkaatut qanittutut pissuseqarpugut. 

 

Ullutsinni periarfissaasut atorlutigit ilaqutariit amerliartorput angalanissaminnut 

periarfissaqanngitsut. Soorlu eqqaareeriga kisimiillutik meeqqaminnik pilersuisut 

naammattusaarlutik inuusut. Qanoq ililluta inuiaqartigiinni naligiinneq anguniarnerani tamakku 

periarfissarsiussuagut? 

 

Pissakittut ajunnginnerusumik ingerlariarnissaannut tamatta pisussaaffeqarpugut 

iliuuseqarnissatsinnut. Nunatsinni naligiinnginneq alliartortoq pisussaaffigaarput 

akiornissaanut, pissakittut amerlannginnerpaaffissaanut anguniarlugit. 

 

Taamaattumik isumaqarpugut una siunnersuut Naalakkersuisunit itigartinneqaraluartoq 

ataatsimiitsitaliamut ingerlannissaannut innersuusserusulluta. Suliaq kusanartumik 

ingerlateqqinnissaa kissaatigalugu. 


